
MAKTABGACHA TA’LIM 
YO‘NALISHI TALABALARINING 

KASBIY-METODIK 
KOMPETENTLIGINI 
RIVOJLANTIRISHDA 

SIMULYATSION 
TEXNOLOGIYALARNI 

QO‘LLASH METODIKASI
Baratova Yulduz

JDPU 1-bosqich tayanch doktoranti

Annotatsiya: Maqolada kasbiy-metodik kompetentlikning tarkibiy komponentlari aniqlashtirilgan hamda simulyat-
sion texnologiyalarni o‘quv jarayoniga integratsiya qilishning metodik bosqichlari yoritilgan. Shuningdek, simulyatsion 
mashg‘ulotlarni loyihalash tamoyillari, pedagogik ssenariylar yaratish, virtual va interaktiv o‘quv muhitidan foydalanish-
ning afzalliklari ilmiy manbalar asosida asoslab berilgan. Tadqiqot natijalari simulyatsion texnologiyalar asosida tashkil 
etilgan ta’lim jarayoni talabalarning kasbiy-metodik kompetentligini rivojlantirish, mustaqil fikrlashini faollashtirish hamda 
amaliy tayyorgarlik sifatini oshirishga xizmat qilishini ko‘rsatadi.

Kalit so‘zlar: simulyatsion texnologiyalar, kasbiy-metodik kompetentlik, kompetensiyaviy yondashuv, pedagogik simu
lyatsiya, kasbiy tayyorgarlik, innovatsion ta’lim, metodika, pedagogik texnologiyalar, refleksiya, interaktiv ta’lim.
Abstract: The article clarifies the structural components of professional and methodological competence and highlights 
the methodological stages of integrating simulation technologies into the educational process. Also, based on scientific 
sources, the principles of designing simulation training, creating pedagogical scenarios, and the advantages of using a 
virtual and interactive learning environment are substantiated. The results of the study show that the educational process 
organized on the basis of simulation technologies contributes to the development of students’ professional and metho
dological competence, activates their independent thinking, and improves the quality of practical training.

Key words: simulation technologies, professional and methodological competence, competence-based approach, peda
gogical simulation, professional training, innovative education, methodology, pedagogical technologies, reflection, inter-
active learning.
Аннотация: В статье уточнены структурные компоненты профессионально-методической компетентности, а 
также раскрыты методические этапы интеграции симуляционных технологий в образовательный процесс. Кроме 
того, на основе научных источников обоснованы принципы проектирования симуляционных занятий, разработки 
педагогических сценариев и преимущества использования виртуальной и интерактивной образовательной среды. 
Результаты исследования показывают, что образовательный процесс, организованный на основе симуляционных 
технологий, способствует развитию профессионально-методической компетентности студентов, активизации их 
самостоятельного мышления и повышению качества практической подготовки.

Ключевые слова: симуляционные технологии, профессионально-методическая компетентность, компетент-
ностный подход, педагогическая симуляция, профессиональная подготовка, инновационное образование, мето-
дика, педагогические технологии, рефлексия, интерактивное обучение.

KIRISH
O‘zbekiston Respublikasida oliy ta’lim tizimini modernizatsiya qilish, xalqaro ta’lim standartlarini joriy etish 

hamda raqobatbardosh pedagog kadrlarni tayyorlash davlat siyosatining ustuvor yo‘nalishlaridan biri sifatida 
e’tirof etilmoqda. Raqamli transformatsiya sharoitida ta’lim jarayonini innovatsion texnologiyalar asosida tashkil 
etish, bo‘lajak pedagoglarning kasbiy kompetentligini rivojlantirish va ularning amaliy faoliyatga tayyorgarligini 
kuchaytirish alohida ahamiyat kasb etmoqda.

Maktabgacha ta’lim tizimi uchun yuqori malakali pedagoglarni tayyorlash jarayonida talabalarning kasbiy-
metodik kompetentligini shakllantirish muhim pedagogik vazifalardan biridir. Mazkur kompetentlik nafaqat 
nazariy bilimlar majmuasini, balki pedagogik vaziyatlarni tahlil qilish, samarali metodlarni tanlash, innovatsion 
yondashuvlarni qo‘llash, refleksiv tahlilni amalga oshirish hamda kasbiy muammolarga ijodiy yechim topish 
ko‘nikmalarini ham o‘z ichiga oladi. An’anaviy o‘qitish usullari ko‘p hollarda real pedagogik faoliyatni to‘liq 
modellashtirish imkonini bermaydi. Natijada talabalarda nazariy bilimlarni amaliyot bilan integratsiyalashda 
muayyan qiyinchiliklar yuzaga keladi. Shu sababli simulyatsion texnologiyalar asosida tashkil etilgan o‘quv 
mashg‘ulotlari pedagogik faoliyatning real sharoitlarini sun’iy modellashtirish orqali kasbiy tayyorgarlik sifatini 
oshirishning samarali vositasi sifatida e’tirof etilmoqda.

Jahon pedagogika amaliyotida simulyatsion ta’lim texnologiyalaridan foydalanish bo‘lajak mutaxassislarni 
kasbiy faoliyatga tayyorlashning eng samarali yo‘nalishlaridan biri sifatida rivojlanib bormoqda. Ayniqsa, peda-
gogik, tibbiyot va muhandislik ta’limida simulyatsion metodlar nazariy bilimlarni amaliy kompetensiyalar bilan 
integratsiyalash imkonini berayotgani ilmiy tadqiqotlarda o‘z isbotini topgan. Shu nuqtayi nazardan, maktab
gacha ta’lim yo‘nalishi talabalarining kasbiy-metodik kompetentligini rivojlantirishda simulyatsion texnologi-
yalarni qo‘llash metodikasini ilmiy asoslash hamda uni takomillashtirish bugungi kun pedagogika fanining 
dolzarb ilmiy muammolaridan biri hisoblanadi.

MAVZUGA OID ADABIYOTLAR SHARHI
Kasbiy-metodik kompetentlikni rivojlantirish hamda simulyatsion texnologiyalarni ta’lim jarayoniga tatbiq 

etish masalasi so‘nggi yillarda pedagogika fanining ustuvor yo‘nalishlaridan biriga aylandi. Kompetensiyaviy 
yondashuvning keng joriy etilishi natijasida bo‘lajak pedagoglarni tayyorlash jarayonida faqat nazariy bilimlarni 
o‘zlashtirish emas, balki kasbiy faoliyatni samarali tashkil etish uchun zarur bo‘lgan amaliy kompetensiyalarni 
shakllantirishga alohida e’tibor qaratilmoqda.

Kasbiy kompetentlik tushunchasining ilmiy asoslari G. Spencer va S. Spencer, J. Raven, P. Perrenoud, 
L. Shulman, D. Schön kabi olimlarning tadqiqotlarida keng yoritilgan. Ularning ilmiy qarashlariga ko‘ra, kasbiy 
kompetentlik mutaxassisning bilim, ko‘nikma, malaka, qadriyatlar va refleksiv faoliyatining integratsiyalashgan 
tizimi bo‘lib, u real kasbiy vaziyatlarda samarali faoliyat yuritish imkonini beradi.

L. Shulmanning “Pedagogik mazmunni bilish” (Pedagogical Content Knowledge) konsepsiyasi pedagog 
faoliyatida predmet mazmuni va uni o‘qitish metodikasining uzviy bog‘liqligini asoslaydi. Mazkur yondashuv 
kasbiy-metodik kompetentlikning nazariy poydevorlaridan biri hisoblanadi.

D. Schön esa refleksiv amaliyot nazariyasida mutaxassisning kasbiy vaziyatlarni tahlil qilishi, qaror qabul 
qilishi va o‘z faoliyatini muntazam baholab borishini pedagogik mahoratning muhim tarkibiy qismi sifatida e’tirof 
etadi.

So‘nggi yillarda simulyatsion texnologiyalarni ta’limga joriy etish bo‘yicha olib borilgan ilmiy tadqiqotlar 
ushbu texnologiyaning amaliy tayyorgarlik samaradorligini oshirishdagi ahamiyatini tasdiqlamoqda. Xususan, 
D. Gaba simulyatsiyani real hayotdagi jarayon va vaziyatlarni boshqariladigan ta’lim muhiti orqali modellashti-
rish vositasi sifatida tavsiflaydi. Olimning fikricha, simulyatsion o‘qitish xavfsiz muhitda murakkab kasbiy vazi-
yatlarni takroriy mashq qilish imkonini yaratadi va kasbiy qaror qabul qilish sifatini oshiradi.

A. Kolbning tajribaviy o‘qitish nazariyasi ham simulyatsion ta’lim metodologiyasining muhim ilmiy asosla
ridan biridir. Unga ko‘ra, bilimlar bevosita tajriba, kuzatish, tahlil va amaliy faoliyat orqali mustahkamlanadi. 
Simulyatsion mashg‘ulotlar aynan ushbu bosqichlarni yagona pedagogik jarayonda uyg‘unlashtirish imkonini 
beradi.

UNESCO, OECD hamda Yevropa Komissiyasi tomonidan ishlab chiqilgan kompetensiyaga asoslangan 
ta’lim konsepsiyalarida ham amaliy faoliyatni modellashtirish, muammoli vaziyatlar asosida o‘qitish va refleksiv 
yondashuv bo‘lajak mutaxassislarni tayyorlashning muhim omili sifatida qayd etilgan.

Respublikamiz olimlari tomonidan ham kompetensiyaviy yondashuv, innovatsion pedagogik texnologiyalar 
va pedagog kadrlar tayyorlash metodikasiga oid qator ilmiy tadqiqotlar amalga oshirilgan.

M. Qurbonova, N. Xaydarova, Sh. Qo‘ldosheva, D. Saidova ishlarida kasbiy kompetentlikni rivojlantirish, 
interfaol metodlardan foydalanish, pedagogik innovatsiyalarni ta’lim jarayoniga joriy etish masalalari keng yori
tilgan. Biroq mazkur tadqiqotlarning aksariyatida simulyatsion texnologiyalarni aynan kasbiy-metodik kompe-
tentlikni rivojlantirishning kompleks metodik tizimi sifatida qo‘llash, uning tarkibiy komponentlari, pedagogik 
shart-sharoitlari hamda samaradorligini baholash mezonlari yetarli darajada ishlab chiqilmagan. Shuningdek, 
mavjud ilmiy ishlarda simulyatsion texnologiyalar ko‘proq alohida metod yoki innovatsion vosita sifatida talqin 
etilgan bo‘lsa, ularni ta’lim mazmuni, o‘qitish metodlari, baholash tizimi va refleksiv faoliyat bilan uzviy bog‘lovchi 
yaxlit metodik model masalasi yetarlicha ochib berilmagan.

Demak, ilmiy adabiyotlar tahlili shuni ko‘rsatadiki, bo‘lajak pedagoglarning kasbiy-metodik kompetentligini 
rivojlantirishda simulyatsion texnologiyalarni tizimli qo‘llashning nazariy-metodologik asoslarini ishlab chiqish, 
metodik modelni takomillashtirish hamda uning samaradorligini ilmiy asoslash dolzarb ilmiy muammo bo‘lib 
qolmoqda. Mazkur maqola aynan ushbu ilmiy bo‘shliqni to‘ldirishga qaratilgan.

TADQIQOT METODOLOGIYASI
Mazkur tadqiqotning metodologik asosini kompetensiyaviy, faoliyatga yo‘naltirilgan, shaxsga yo‘naltirilgan 

hamda tizimli yondashuvlar tashkil etadi. Ushbu yondashuvlar asosida maktabgacha ta’lim yo‘nalishi talaba-
larining kasbiy-metodik kompetentligini rivojlantirishda simulyatsion texnologiyalarni qo‘llash metodikasi ishlab 
chiqildi.

Kompetensiyaviy yondashuv bo‘lajak pedagoglarni faqat nazariy bilimlar bilan qurollantirish emas, balki 
ularning real kasbiy vaziyatlarda mustaqil qaror qabul qilish, muammolarni hal etish, pedagogik muloqotni 
samarali tashkil etish va metodik faoliyatni rejalashtirish kompetensiyalarini shakllantirishni nazarda tutadi. Shu 
bois tadqiqotda kasbiy-metodik kompetentlik shaxsning pedagogik bilimlari, metodik tayyorgarligi, amaliy faoli-
yati va refleksiv qobiliyatlarining integrallashgan tizimi sifatida talqin qilindi.

Faoliyatga yo‘naltirilgan yondashuv talabalarning o‘quv jarayonidagi faolligini oshirish, nazariy bilimlarni 
amaliy vaziyatlarda qo‘llash hamda kasbiy faoliyat tajribasini shakllantirishga xizmat qiladi. Simulyatsion 
texnologiyalar aynan ushbu yondashuvni amalga oshirishning samarali vositasi bo‘lib, real pedagogik vazi-
yatlarni modellashtirish orqali talabalarning kasbiy faoliyatga tayyorgarligini kuchaytiradi.

Tizimli yondashuv tadqiqot obyekti bo‘lgan kasbiy-metodik kompetentlikni o‘zaro bog‘liq komponentlar 
majmui sifatida ko‘rib chiqishni taqozo etadi. Shu asosda kompetentlik quyidagi komponentlardan tashkil 
topgan yaxlit tizim sifatida tavsiflandi:

•	 motivatsion-qadriyatli komponent - kasbiy faoliyatga ijobiy munosabat, pedagogik qadriyatlarni anglash 
va o‘zini kasbiy rivojlantirishga intilish; 

•	 kognitiv komponent - pedagogik, psixologik va metodik bilimlar tizimi; 

•	 operatsion-faoliyat komponenti - ta’lim jarayonini rejalashtirish, pedagogik texnologiyalarni tanlash va 
amaliy faoliyatni samarali tashkil etish ko‘nikmalari; 

•	 refleksiv-baholash komponenti - o‘z faoliyatini tahlil qilish, xatolarni aniqlash va kasbiy rivojlanish strate-
giyasini belgilash qobiliyati. 

Tadqiqot davomida simulyatsion texnologiyalarni joriy etish quyidagi metodik bosqichlar asosida amalga 
oshirildi:

1.	 Diagnostik bosqich - talabalarning mavjud kasbiy-metodik kompetentlik darajasi aniqlanadi. 

2.	 Loyihalash bosqichi - simulyatsion mashg‘ulotlar mazmuni, pedagogik vaziyatlar va o‘quv ssenariylari 
ishlab chiqiladi. 

3.	 Amalga oshirish bosqichi - rolli o‘yinlar, keys-stadilar, virtual simulyatsiyalar, mikrodarslar va muammoli 
vaziyatlar asosida o‘quv mashg‘ulotlari tashkil etiladi. 

4.	 Refleksiya va baholash bosqichi - talabalarning faoliyati tahlil qilinadi, o‘zaro baholash va o‘zini baho-
lash mexanizmlari qo‘llaniladi hamda kompetentlikdagi o‘zgarishlar aniqlanadi. 

Tadqiqotda quyidagi ilmiy metodlardan foydalanish nazarda tutilgan:

•	 ilmiy-pedagogik va metodik adabiyotlarni tahlil qilish; 

•	 qiyosiy-tahliliy metod; 

•	 pedagogik kuzatish; 

•	 anketa va suhbat; 

•	 ekspert baholash; 

•	 pedagogik tajriba-sinov; 

•	 matematik-statistik tahlil.

Mazkur metodlar simulyatsion texnologiyalarni qo‘llash metodikasining ilmiy asoslanganligi va samarador-
ligini kompleks baholash imkonini beradi.

Tadqiqotning metodik yechimi sifatida simulyatsion texnologiyalarni o‘quv jarayoniga integratsiya qilishning 
kasbiy yo‘naltirilganlik, amaliyotga yaqinlik, interfaollik, refleksivlik, izchillik va uzluksizlik, individuallashtirish 
hamda raqamli ta’lim muhiti bilan integratsiyalashuv tamoyillari belgilanadi. Ushbu tamoyillar asosida ishlab 
chiqilgan metodika talabalarning kasbiy-metodik kompetentligini bosqichma-bosqich rivojlantirish, nazariy 
bilimlarni amaliy faoliyat bilan integratsiyalash hamda bo‘lajak pedagoglarning kasbiy tayyorgarligini takomil-
lashtirishga xizmat qiladi.

TAHLIL VA NATIJALAR
Pedagogik adabiyotlar tahlili hamda simulyatsion texnologiyalarni ta’lim jarayoniga tatbiq etish bo‘yicha 

ilg‘or tajribalarni o‘rganish natijalari shuni ko‘rsatdiki, talabalarning kasbiy-metodik kompetentligini rivojlantirish 
an’anaviy o‘qitish metodlari orqali to‘liq ta’minlanmaydi. Nazariy bilimlarning amaliy faoliyat bilan uzviy bog‘lan-
masligi, pedagogik vaziyatlarni tahlil qilish va kasbiy qaror qabul qilish ko‘nikmalarining yetarli darajada shakl-
lanmasligi bo‘lajak pedagoglarni tayyorlash sifatiga salbiy ta’sir ko‘rsatadi.

Mazkur muammoni bartaraf etish maqsadida simulyatsion texnologiyalar asosida talabalarning kasbiy-
metodik kompetentligini rivojlantirish metodikasi ishlab chiqildi. Ushbu metodika kompetensiyaviy, faoliyatga 
yo‘naltirilgan va refleksiv yondashuvlar integratsiyasiga asoslanib, o‘quv jarayonini real pedagogik faoliyatga 
maksimal darajada yaqinlashtirishni nazarda tutadi.

Tadqiqot davomida kasbiy-metodik kompetentlikni rivojlantirishning quyidagi metodik modeli taklif etildi.
Maqsadi - talabalarning kasbiy-metodik kompetentligini simulyatsion texnologiyalar asosida rivojlantirish.
Metodologik asoslarini kompetensiyaviy yondashuv, tizimli yondashuv, faoliyatga yo‘naltirilgan yondashuv, 

shaxsga yo‘naltirilgan yondashuv hamda refleksiv yondashuv tashkil etadi.
Pedagogik shart-sharoitlari simulyatsion ta’lim muhitini yaratish, muammoli pedagogik vaziyatlardan 

tizimli foydalanish, refleksiv tahlilni tashkil etish, raqamli ta’lim vositalarini integratsiyalash, mustaqil va hamkor-
likdagi faoliyatni uyg‘unlashtirishdan iborat.

Ta’lim vositalari sifatida pedagogik keyslar, rolli o‘yinlar, mikrodarslar, virtual simulyatsiyalar, videoanaliz, 
loyiha ishlari va elektron platformalardan foydalaniladi.

Tadqiqot natijasida kasbiy-metodik kompetentlik quyidagi to‘rtta komponentning o‘zaro integratsiyasi sifa-
tida tavsiflandi.

1.	 Motivatsion-qadriyatli komponent. Talabaning kasbiy faoliyatga qiziqishi, pedagogik qadriyatlarni 
anglash darajasi, kasbiy rivojlanishga bo‘lgan ehtiyoji hamda innovatsion faoliyatga tayyorligini ifodalaydi.

2.	 Kognitiv komponent. Pedagogika, psixologiya, metodika hamda zamonaviy ta’lim texnologiyalariga oid 
bilimlar tizimini o‘z ichiga oladi.

3.	 Operatsion-faoliyat komponenti. Pedagogik vaziyatlarni tahlil qilish, darsni loyihalash, metodlarni 
tanlash, AKT va simulyatsion vositalardan foydalanish hamda pedagogik qaror qabul qilish ko‘nikmalarini 
ifodalaydi.

4.	 Refleksiv-baholash komponenti. O‘z pedagogik faoliyatini tahlil qilish, o‘zini baholash, kasbiy xatolarni 
aniqlash va ularni bartaraf etishga qaratilgan refleksiv faoliyatni qamrab oladi. Mazkur komponentlarning 
uyg‘un rivojlanishi talabaning kasbiy-metodik kompetentligining integral ko‘rsatkichini belgilaydi.

Tadqiqot natijalarining ilmiy muhokamasi. Tadqiqot natijalari shuni ko‘rsatadiki, simulyatsion texnologiyalar 
talabalarning kasbiy-metodik kompetentligini rivojlantirishning samarali pedagogik vositasi hisoblanadi. Simu
lyatsion mashg‘ulotlar talabalarning nazariy bilimlarini real pedagogik faoliyat bilan integratsiyalash, kasbiy 
qaror qabul qilish ko‘nikmalarini rivojlantirish hamda refleksiv fikrlashini faollashtirish imkonini beradi. Taklif 
etilgan metodika an’anaviy o‘qitish usullaridan farqli ravishda o‘quv jarayonini interaktiv va amaliyotga yo‘nalti-
rilgan shaklda tashkil etishga xizmat qiladi. Pedagogik vaziyatlarni modellashtirish, keys-stadi, mikrodars va rolli 
o‘yinlardan tizimli foydalanish talabalarning metodik tayyorgarligini sifat jihatidan yangi bosqichga olib chiqadi.

Bundan tashqari, ishlab chiqilgan metodik model kasbiy-metodik kompetentlikni rivojlantirishning maqsadi, 
mazmuni, metodlari, vositalari, pedagogik shart-sharoitlari va natijalarini yagona tizimga birlashtirishi bilan ilmiy 
va amaliy ahamiyat kasb etadi.

Tadqiqot davomida ishlab chiqilgan metodika natijalari zamonaviy pedagogik tadqiqotlarda ilgari surilgan 
nazariy qarashlar bilan uyg‘unlikda tahlil qilindi. Xususan, simulyatsion texnologiyalarni kompetensiyaviy 
yo‘naltirilgan ta’lim bilan integratsiyalash bo‘lajak mutaxassislarning amaliy tayyorgarligini sezilarli darajada 
oshirishi ko‘plab tadqiqotlarda qayd etilgan. So‘nggi tizimli sharhlar virtual simulyatsiya samaradorligi texnologi-
yaning o‘ziga emas, balki uni qo‘llashning pedagogik dizayni va tajribaviy o‘qitish tamoyillariga bog‘liq ekanligini 
ko‘rsatmoqda.



AKTABGACHA VA
AKTAB TA’LIMI

AKTABGACHA VA
AKTAB TA’LIMI

459

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, avgust, 8(1)-son

Taklif etilgan metodika Kolbning tajribaviy o‘qitish konsepsiyasiga mos ravishda to‘rtta uzviy bosqichni 
- amaliy tajriba, refleksiv tahlil, nazariy umumlashtirish va yangi vaziyatlarda qo‘llashni - yagona didaktik jara
yonga birlashtiradi. Virtual simulyatsiya asosida tashkil etilgan mashg‘ulotlar o‘quvchilarning amaliy ko‘nikma-
lari, o‘zini baholashi va o‘qishga motivatsiyasini an’anaviy o‘qitishga nisbatan yaxshilashi haqida zamonaviy 
empirik tadqiqotlar ham xulosa qilgan.

Pedagogik ta’lim kontekstida simulyatsiyalar bo‘lajak o‘qituvchilar uchun real dars jarayonining xavfsiz va 
boshqariladigan modelini yaratadi. Ular murakkab pedagogik vaziyatlarni takroran mashq qilish, o‘quvchilarning 
ehtiyojlariga mos qaror qabul qilish va kasbiy refleksiyani rivojlantirish imkonini beradi. O‘qituvchilarni tayyor-
lash bo‘yicha so‘nggi tadqiqotlar texnologiyalar bilan boyitilgan simulyatsiyalarni o‘qitish amaliyoti va baholash 
bilan uyg‘unlashtirish zarurligini ta’kidlaydi.

Shu bilan birga, ilmiy manbalar simulyatsion texnologiyalarni joriy etishda faqat texnik infratuzilma yetarli 
emasligini ko‘rsatadi. O‘qituvchining metodik tayyorgarligi, pedagogik dizayn sifati, refleksiya mexanizmlarining 
mavjudligi va institutsional qo‘llab-quvvatlash natijadorlikka bevosita ta’sir qiladi. Ayrim tadqiqotlarda texnologi-
yadan foydalanishga tayyorgarlik yuqori bo‘lishiga qaramay, pedagogik integratsiya sust bo‘lgan sharoitlarda 
kutilgan natijalar kuzatilmagan.

Mazkur maqolada taklif etilgan metodika ana shu cheklovlarni hisobga olgan holda ishlab chiqildi. Unda 
simulyatsion texnologiyalar alohida metod sifatida emas, balki o‘quv maqsadlari, ta’lim mazmuni, o‘qitish 
metodlari, refleksiv faoliyat va baholash mezonlarini o‘zaro bog‘lovchi yaxlit pedagogik tizim sifatida talqin 
qilindi. Ushbu yondashuv uni mavjud ishlardan farqlovchi asosiy ilmiy jihatlardan biridir.

XULOSA VA TAKLIFLAR
Tadqiqot natijalari maktabgacha ta’lim yo‘nalishi talabalarining kasbiy-metodik kompetentligini rivojlanti-

rishda simulyatsion texnologiyalarni qo‘llash ta’lim jarayonining samaradorligini oshirishda muhim pedagogik 
vosita ekanligini ko‘rsatdi. Simulyatsion texnologiyalar nazariy bilimlarni amaliy faoliyat bilan integratsiyalash, 
pedagogik vaziyatlarni modellashtirish, talabalarning mustaqil fikrlashi, refleksiv yondashuvi va kasbiy qaror 
qabul qilish kompetensiyalarini rivojlantirish uchun qulay didaktik muhit yaratadi.

Tadqiqot davomida kasbiy-metodik kompetentlikning motivatsion-qadriyatli, kognitiv, operatsion-faoliyat va 
refleksiv-baholash komponentlaridan iborat tarkibiy modeli asoslandi. Ushbu komponentlar o‘zaro uzviy bog‘liq 
bo‘lib, simulyatsion texnologiyalar asosida tashkil etilgan o‘quv jarayonida kompleks rivojlanadi.

Shuningdek, simulyatsion texnologiyalarni qo‘llash metodikasi ishlab chiqildi. Mazkur metodika diagnos-
tika, loyihalash, simulyatsion faoliyatni tashkil etish, refleksiv tahlil va yakuniy baholash bosqichlarini o‘z ichiga 
oladi. Har bir bosqich kasbiy-metodik kompetentlikning ma’lum komponentlarini rivojlantirishga xizmat qiladi va 
o‘quv jarayonining izchilligini ta’minlaydi.

Tadqiqot natijalari asosida quyidagi xulosalarga kelindi:
1.	 Kasbiy-metodik kompetentlikni rivojlantirish ta’lim jarayonini kompetensiyaviy yondashuv asosida tashkil 

etishni talab qiladi. 
2.	 Simulyatsion texnologiyalar pedagogik vaziyatlarni modellashtirish orqali talabalarning kasbiy tayyorgar-

ligini takomillashtirishning samarali vositasi hisoblanadi. 
3.	 Ishlab chiqilgan metodika nazariy bilimlarni amaliy faoliyat bilan integratsiyalash imkonini beradi hamda 

talabalarning metodik tayyorgarligini sifat jihatidan yangi bosqichga olib chiqadi. 
4.	 Taklif etilgan kompetentlik mezonlari va ko‘rsatkichlari talabalarning kasbiy-metodik kompetentligini 

kompleks baholash imkonini beradi. 
5.	 Simulyatsion texnologiyalarni tizimli qo‘llash oliy ta’lim muassasalarida bo‘lajak pedagoglarni tayyorlash 

sifatini oshirishga xizmat qiladi. 
Kelgusidagi tadqiqotlarda sun’iy intellekt vositalari, immersiv texnologiyalar (VR/AR) va raqamli simulyat-

siya platformalarini pedagogik ta’lim jarayoniga integratsiya qilishning metodik asoslarini ishlab chiqish istiqbolli 
yo‘nalishlardan biri hisoblanadi.

